
ЦІ СТАЛІ БЕЛАРУСЫ БОЛЬШ
СПАРТЫЎНАЙ НАЦЫЯЙ
ЗА АПОШНІЯ 20 ГАДОЎ?

ВАЙНА Ў ГРУЗІІ
ПЯЦЬ ДЗЁН, ЯКІЯ СКАЛАНУЛІ СВЕТ

У сераду ў Грузіі  і Расіі, у
кожнай паасобку, была аб­
вешчана дзяржаўная жалоба.
У абедзвюх краінах аплаква­
юць загіблых  і падлічваюць
страты  ад  вайны.  Масква
лічыць  сябе  пераможцай.
Прэзідэнт  РФ  Мядзведзеў
заявіў, што Грузія “дастаткова
пакараная”  за      Паўднёвую
Асецію, і загадаў прыпыніць
баявыя дзеянні, калі расійскія
войскі былі ўжо ў 40 кіламет­
рах ад Тбілісі. Расія назвала
гэта “прымушэннем да міру”.

Крэмль  пагадзіўся  з
мірным  планам  Еўразвязу,
які прывёз у Маскву прэзі­
дэнт Францыі Сарказі. Паэ­
тапны план прадугледжвае
спыненне  агню,  адвод  усіх
войскаў на ранейшыя пазі­
цыі, гуманітарную дапамогу
ўцекачам.  Але  не  ўтрымлі­
вае згадкі пра нацыянальны
суверэнітэт  і тэрытарыяль­
ную цэласнасць Грузіі.

Грузінскі  прэзідэнт  Саа­
кашвілі ў цэлым таксама па­
гадзіўся з планам, хаця па­
ранейшаму  лічыць Абхазію і
Паўднёвую Асетыю акупава­
нымі Расіяй.

Позна ўвечары ў аўторак
у  цэнтры  Тбілісі   адбыўся
шматлюдны  мітынг,  уд­
зельнікі якога віталі прэзі­
дэнтаў Грузіі, Польшчы, Ук­
раіны, Літвы, Латвіі  і Эстоніі.

АПЫТАННЕ НА СТАР.2

Зважаючы на меры бяспекі,
госці  разам  прыляцелі  з
Кіева ў азербайджанскі  го­
рад Гянджа, а ўжо адтуль да­
біраліся да Тбілісі аўтакало­
най. Доўгі шлях быў адоле­
ны дзеля таго, каб выказаць
салідарнасць  з  народам
Грузіі ў цяжкую для яго гад­

КАМУ ДАСТАНУЦЦА 519
БЕЛАРУСКІХ ПРАДПРЫЕМСТВАЎ
ПАСЛЯ ПРЫВАТЫЗАЦЫІ?
АДКАЗ НА СТАР.5

ПІКЕТ САЛІДАРНАСЦІ з Грузіяй каля расійскага пасольства ў сталіцы Беларусі працягваўся не
больш за пятнаццаць хвілінаў. Супрацоўнікі міліцыі затрымалі яго ўдзельнікаў – маладафронтаў-
цаў. Мінск, 11 жніўня 2008 году. Адна з удзельніц пікету, Людвіся Атакулава, атрымала 10 сутак.

зіну. Прэзідэнт Францыі, які
прыляцеў з Масквы ў Тбілісі
на  перамовы  з  сваім
грузінскім  калегам,  на
мітынгу не з’явіўся.

Кіраўнікі   ЗША  і  іншых
буйных  краінаў  Захаду  аб­
межаваліся асуджэннем па­
літыкі Крамля. Грузія заявіла

аб  сваім  выхадзе  з  СНД.
Дзяржавы­сябры  Садруж­
насці пакуль ніяк на гэта не
адрэагавалі.  А  як адрэагуе
афіцыйны  Мінск  на  падзеі
на Каўказе?

Чытайце каментар Вале­
рыя Філіна “Маўчанне – знак
нязгоды?” на стар. 4



2 Апытанне

ЦІ СТАЛІ БЕЛАРУСЫ БОЛЬШ СПАРТЫЎНАЙ
НАЦЫЯЙ ЗА АПОШНІЯ 20 ГАДОЎ?
АЛЕГ ДАШКЕВІЧ,
КІНЕМАТАГРАФІСТ, БЫЛЫ ТРЭНЕР ПА БОКСЕ:

“У ЛЮДЗЕЙ З’ЯВЛІСЯ

ІНШЫЯ МЭТЫ”
Адназначна не сталі. Найбольш спартыўнай нацый белару­

сы былі напрыканцы існавання Савецкага Саюзу. Таму, што ў
80­я гады была адносная стабільнасць, была ўпэўненасць у
заўтрашнім дні,  і, разам з тым, спорт даваў магчымасць па­
ездзіць, пабачыць свет. Была моцная спартовая індустрыя, у
якую ўкладаліся велізарныя грошы, якія блізка нельга пара­
ўнаць з сённяшнімі. Сёння, фактычна, засталася толькі рыто­
рыка. Толькі палацы хакейныя будуюцца. А ўсё астатняе –
словы. Разам з крахам СССР у людзей з’явіліся іншыя мэты,
яны пачалі рэалізоўваць сябе ў іншых сферах. А росквіт бела­
рускага спорту яскрава засведчыла алімпіяда ў Карэі ў 1988­
м годзе, дзе беларусы заваявалі столькі медалёў, колькі нідзе
раней і ніколі больш не заваёўвалі.

КАЗІМІР, НАСТАЎНІК ФІЗКУЛЬТУРЫ:

“БЕЗ ФІЗКУЛЬТУРЫ НЕ МОЖА

БЫЦЬ СПАРТЫЎНАЙ НАЦЫІ”
Якая можа быць спартыўная нацыя, калі пасля апошняй

школьнай рэформы фізкультуры будзе замест трох гадзін
усяго дзве на тыдзень? Чаму за дзве гадзіны можна наву­
чыць? Зарплата трэнераў у дзіцячых секцыях – 200 тысяч. Хто
пойдзе працаваць за такія грошы? Можа, яны такім чынам
эканомяць на нас, каб прыкупіць у Беларусь якую алімпійс­
кую зорку?

УЛАДЗІМІР ПАРФЯНОВІЧ, ПАЛІТЫК, АЛІМПІЙСКІ
ЧАМПІЁН У ВЕСЛАВАННІ НА КАНОЭ:

“НАШЫ СПАРТЫЎНЫЯ БАЗЫ

НЕ АБНАВІЛІСЯ”
Канечне, не сталі. Усё, што мы чуем, гэта шуміха. А вазьміце

дзяцей, якія вучацца ў агульнаадукацыйных школах. Калі мы
вучыліся ў школе, у нас, можа, было два­тры чалавекі, якія ку­
рылі цыгарэты, а зараз два­тры чалавекі ў класе не кураць.
Колькасць дзяцей, якія займаюцца спортам, хіба яна павялічы­
лася? Яна катастрафічна зменшылася. У нас не павялічылася
колькасць спартыўных школ, спартыўных клубаў, калі ўзяць
нашы спартыўныя базы для веславання, дык яны, фактычна, не
абнавілася. Я не бяру два вяслярскія каналы, якія пабудавалі.
Гэта не вырашае праблему развіцця дзіцячага спорту.

ПАВАЛ СЕВЯРЫНЕЦ, ЛІДЭР “МАЛАДОГА ФРОНТУ”:

“АДБЫЛАСЯ ДЭГРАДАЦЫЯ”
Не. Адбылася нават пэўная дэградацыя. Для таго, каб зрабіць

такую выснову, дастаткова параўнаць вынікі беларусаў на алім­
піядах 70­х і 80­х гадоў з вынікамі апошніх алімпіядаў. За часам

Машэрава беларусы прывозілі з кожнай алімпіяды па 15­18 за­
латых медалёў. Зараз, каб нават іншых медалёў набраць, трэба
ўсенародную бітву за ўраджай падключаць, наладжаць спабор­
ніцтвы спартоўцаў з камбайнёрамі. Відавочна, што тыя балы,
галы і секунды, якіх не дабіраюць нашы алімпійцы, забіраюць
сабе некаторыя функцыянеры нацыянальнага алімпійскага ка­
мітэту і кіраўнікі спартыўных федэрацый, па сумяшчальніцтве –
высокія дзяржаўныя чыноўнікі. Раней стаўка рабілася на маса­
вы спорт і фізкультуру. Зараз ідзе гаворка пра падрыхтоўку ці
набыццё асобных спартоўцаў як тавару. Лядовыя палацы – гэта
адзіная спроба надаць спорту масавы характар. Але ва ўсіх ас­
татніх відах спорту, акрамя хакею, пачынаючы ад гандболу і за­
канчваючы футболам, сітуацыя значна горшая.

НАТАЛЛЯ, НАСТАЎНІЦА:

“СПОРТ СТАЎ ЗАБАВАЙ

ДЛЯ ЗАМОЖНЫХ”
Як можа стаць спартыўнай нацыя пры такіх высокіх цэнах

на спартыўную амуніцыю, і пры такіх нізкіх цэнах на нарэл­
ку? Спорт у Беларусі становіцца дарагой забаўкай для вельмі
забяспечаных людзей.

СЯРГЕЙ, БУХГАЛТАР:

“ПАБОЛЕЛА КРЫКУ

ПРА ЗДАРОВЫ ЛАД ЖЫЦЦЯ”
Наадварот, мы сталі менш спартыўнымі. Таму, што стала

больш спакусаў.  Колькі дзяцей, замест таго, каб ганяць шай­
бу, аддаюць перавагу кампутарным гульням? Гарэлкі, можа,
піць сталі менш. Але ж колькі моладзь выпівае піва! Вось чаго
паболела, дык гэта крыку пра здаровы лад жыцця.

ВАЛЯНЦІН АКУДОВІЧ, ФІЛОСАФ:

“САВЕЦКІ ЎЗРОВЕНЬ СПОРТУ

НАЎРАД ЦІ БУДЗЕ ПЕРАСЯГНУТЫ”
Не, не сталі. І рэч тут, найперш, вось у чым. У таталітарна

арганізаванай краіне, дзе магчымасці чалавека былі рэгла­
ментаваны і абмежаваны з усіх бакоў, толькі спорт, як маса­
вы, так і вялікі, дазваляў напоўніцу выявіць свой індывідуаль­
ны патэнцыял. Таму ў спорт, нават і не думаючы пра гэта, уця­
каў ад таталітарызму кожны, хто хацеў хоць трохі падыхаць
вольным паветрам. Разам з тым, і дзяржава рабіла ўсе магчы­
мыя захады, каб як мага болей людзей займалася фізкульту­
рай ды спортам. Дзяржава перадусім рабіла гэта, каб мець
здаровую рабочую сілу. Але я не выключаю, што тут былі і па­
літычныя мэты. Такім чынам зніштажалася энергетыка амата­
раў вольнага паветра. Зняможаныя трэніроўкамі і спаборні­
цтвамі, яны ўжо не мелі сілаў думаць пра нешта іншае. Хаця
б пра тую самую ўладу, якая дазваляла ім дыхаць на поўны
грудзі адно на спартовых дарожках... Але што б там ні паля­
гала ў падставах, савецкі ўзровень фізкультуры ды спорту ў
Беларусі наўрад ці калі будзе перасягнуты.

АСАБІСТЫ ВЫБАР
ЧЫМ ВЫ ЗАЙМАЛІСЯ 4 ЛІПЕНЯ? – З КУВАЛДАЙ СУПРАЦЬ МАЛАДАФРОНТАЎЦАЎ – ПАРТЫІ ПАКУЛЬ

НЕ ЗБІРАЮЦЦА БАЙКАТАВАЦЬ ВЫБАРЫ Ў РБ  – ГРАМАДЗЯНІНА ЗША АДПРАЎЛЯЮЦЬ У КАЛОНІЮ

НА ТРЫ ГАДЫ – НЕПАЎНАГАДОВАЯ БЕЛАРУСКА ВЫРАШЫЛА ЗАСТАЦЦА Ў АМЕРЫКАНСКАЙ СЯМ’І

Намесніка  старшыні
Віцебскай абласной суполкі
БНФ Яраслава Берніковіча
7-га жніўня разам з жонкай
выклікалі ў КДБ на “гутар­
ку”. Органы бяспекі цікавіла,
нібыта,  чым  займалася  яго
сям’я  3  і   4  ліпеня,  калі  ад­
быўся  выбух  у  Мінску.  Але
сапраўдная прычына “цікаў­
насці”,   відаць,  у  тым,  што
Берніковіч мае намер бала­
тавацца  ў  дэпутаты  ў  Глы-
боцкай выбарчай акрузе
№22. Яго ініцыятыўнай гру­
пе, куды ўваходзіць і жонка
Іна, удалося сабраць за ка­
роткі  тэрмін  3,5  тысячы
подпісаў.

Увечары таго самага дня
ў Мінску здарылася падзея,
на першы погляд, не звяза­
ная з выбарчай кампаніяй. У
прыватную кватэру, дзе саб­
раліся некалькі сябраў неза­
рэгістраванай  арганізацыі
“Малады Фронт”, уварвалася
міліцыя. Паколькі дзверы яе
супрацоўнікам не адчынілі,
яны  выламалі  іх  кувалдай.
Падставай  для  ўварвання
міліцыя  назвала  інфарма­
цыю, што ў кватэры, нібыта,
ляжыць труп. Ніякага трупа,
зразумела,  не  было.  Былі
затрыманы Зміцер Даш-
кевіч і Артур Фінькевіч   і
яшчэ  некалькі  чалавек.
Дашкевічу  і Фінькевічу далі
па сем сутак арышту   за
ўдзел  у  апазіцыйнай
акцыі…  сёлета  1  траўня.
Дашкевіч  і   яго  паплечнікі
выступаюць  за  байкот  вы­
бараў у Палату прадстаўні­
коў  і   заклікаюць  да  гэтага
ўсе дэмакратычныя сілы.

З такой пазіцыяй не пагад­
жаюцца партыя БНФ, Аб’ядна­
ная грамадзянская партыя і
Партыя камуністаў беларус­
кая, якія ў выходныя правялі
свае з’езды з нагоды выбараў.

Праўда,  у  сваёй  прамове
старшыня ПБНФ Лявон Бар-
шчэўскі заявіў, што калі ўлады
не спыняць рэпрэсіі, партыя
пакідае за сабой права зняць
сваіх кандыдатаў перад выба­
рамі. Ён прывёў выпадкі, калі з
працы звольнілі ўдзельнікаў
выбарчай кампаніі Аляксанд-
ра Меха ў Кобрыні, Леаніда
Аўтухова ў Гарадку, тэрміно­
ва забралі ў войска Віталя Ка-
ратыша з Кажан-Гарадку, ад­
мовілі  ў  рэгістрацыі  ініцыя­
тыўнай групе Змітра Вінагра-
дава з Мядзела.

Алесю Міхалевічу, выклю­
чанаму  з  партыі  сёлета  14
чэрвеня (аб гэтым пісала наша
газета), не ўдалося вярнуцца
на пасаду намесніка старшыні
БНФ. На з’ездзе супраць гэта­
га галасавалі 33 дэлегаты, за
— 28, устрымаліся — 2.

“Байкот ва ўмовах Бела­
русі азначае адсутнасць уся­
кай працы”, — заявіў на з’ез-
дзе АГП  яе  лідэр  Анатоль
Лябедзька. З’езд вылучыў у
якасці патэнцыйных канды­
датаў у дэпутаты 13 партый­
цаў. Асабліва важным гэтае
рашэнне  было  для  Ўладзі-
мера Паклонскага з Нясві-
жа, дзе акруговая выбарчая
камісія не зарэгістравала яго
ініцыятыўную групу.

Найбольшую  колькасць
прэтэндэнтаў у склад участко-
вых выбарчых камісій вылу­
чыла Партыя камуністаў Бе-
ларуская — 425. Аб’яднаная
грамадзянская партыя — 344.
201  чалавека  вылучыла
Партыя БНФ, 195 — Камуні­
стычная партыя Беларусі, 70
— Беларуская сацыял­дэмак­
ратычная партыя (Грамада). Аб
гэтым заявіў на гэтым тыдні
сакратар Выбарчай камісіі РБ
Сяргей Лазавік. Ён паведаміў
БелаПАН,  што  ў  склад  6485
участковых выбарчых камісій
вылучана  73576  чалавек.
Больш  чым  палова  прэтэн­

дэнтаў вылучаліся грамадзя­
намі шляхам падачы заяваў.
Працоўныя калектывы вылу­
чылі 24 144 прэтэндэнты, палі­
тычныя партыі — ўсяго 1237,
іншыя грамадскія аб’яднанні
— 10 259.

11 жніўня  грамадзяніну
ЗША Эмануілу Зельцэру суд
у  Мінску  прысудзіў  3 гады
пазбаўлення волі з адбыван­
нем у калоніі агульнага рэ­
жыму. Суд прызнаў яго віна­
ватым  у  зборы  звестак  ка­
мерцыйнага характару і вы­
карыстанні падробных даку­
ментаў. Сакратарка Зельцэ­
ра, грамадзянка Расіі Ўлад-
лена Брускова (Функ), павод­
ле аналагічных абвінавачан­
няў атрымала 1 год калоніі.

Тым  часам,  у  адносінах
паміж  ЗША  і  РБ  узнік  яшчэ
раздражняльнік. 16­гадовая
Таццяна Казыра заявіла аб
сваім  рашэнні  застацца ў
ЗША .  Яшчэ  5  жніўня    група
беларускіх дзяцей, якая адпа­
чывала ў амерыканскіх сем’ях
паводле праграмы амерыкан­
скай дабрачыннай арганіза­
цыі Дзеці Чарнобылю, павінна
была вылецець з Сан­Фран­
цыска ў Мінск.  Але ў прызна­
чаны час Таццяна не з’явілася
ў аэрапорце. Праз колькі дзён
дзеці вылецелі ў Беларусь без
яе, а МЗС абвінаваціў ЗША у
парушэнні “дагаворных аба­
вязацельстваў”.

У сваім інтэрвью Таццяна
Казыра абвергла заявы бела­
рускага  боку,  што  яе  пры­
мусілі застацца ў чужой сям’і.
“Гэта мой выбар, — сказала
яна. — Я люблю гэту сям’ю і
хачу пабыць тут больш”. Дзяў­
чына таксама сказала, што ў
Барысаве, дзе яна жыве, аб ёй
клапацілася толькі бабуля, а
сябра  бацькі,  нібыта,  пры­
ходзіў у іх дом з наркотыкамі.

Што ж, рабіць асабісты вы­
бар  ніколі  не  рана  –  нават
калі табе ўсяго 16 гадоў. Гэта­
га ніяк не могуць зразумець
улады РБ, якія намагаюцца
давесці, быццам у Беларусі
напярэдадні  парламенцкіх
выбараў ўсё ў парадку з дэ­
макратыяй і свабодай.

Панарама Імя ім рэгіён
ЯРМОШЫНА
“СВАІХ НЕ ЗДАЕ”

Газета “Свабода” паведам­
ляла ўжо раней пра сябра Му­
хавецкай акруговай выбарчай
камісіі № 4 Аляксандра Фран­
цэвіча,  які  працуе  ў  Мала­
рыцкім райвыканкаме (Брэсц­
кая вобласць) на пасадзе на­
чальніка аддзела арганізацый­
на­кадравай работы. На міну­
лых парламенцкіх выбарах ён
давёў старшыню камісіі Сямё­
на Клеймана да інфаркту тым,
што не выканаў яго патраба­
вання – не дапусціў да падліку
бюлетэняў і выніковых прата­
колаў    прадстаўніка  Партыі
БНФ Валерыя Карпінчыка, які
ўваходзіў у камісію. Аляксандр
Францэвіч сам, без сведкаў,
правёў  тады  канчатковы
падлік бюлетэняў у выканкаме.

Сёлета тая гісторыя мела
працяг. Юрыст­праваабаронца
Ўладзімір Малей звярнуўся ў
Цэнтрвыбаркам, Брэсцкі абл­
выканкам і прэзідыум аблас­
нога Савета дэпутатаў з зая­
вамі, у якіх патрабаваў выклю­
чыць са складу Мухавецкай
акруговай выбарчай камісіі №
4 згаданага Аляксандра Фран­
цэвіча.  На  заяву  Ўладзіміра
Малея адгукнулася старшыня
ЦВК Лідзія Ярмошына, якая ў
сваім лісце (№ 01­09/М­38) ад­
казала, што “патрабаванне не
заснавана на нормах выбар­
чага  заканадаўства”.  А  на­
меснік старшыні Брэсцкага аб­
ласнога выканаўчага камітэта
Леанід Цупрык напісаў у сваім
адказе (04­13/22/1): “Вашы ад­
носіны да сябра камісіі Фран­
цэвіча А. У. носяць суб’ектыўны
характар і не з’яўляюцца наго­
дай  для  выключэння  яго  са
складу камісіі”. Удзельнікам
выбарчага працэсу на Берас­
цейшчыне  застаецца  толькі
чакаць і баяцца – што гэтым
разам прыдумае спадар Фран­
цэвіч, на якія ахвяры пойдзе,
каб вынікі выбараў адпавядалі
тым, якіх чакае старшыня ЦВК
Лідзія Ярмошына.

Але ёсць у Брэсцкай воб­
ласці і стаўноўчыя прыклады.
Як паведамляюць “Правааба­
ронцы за свабодныя выбары”
(www.spring96.org), Брэсцкая
вобласць стала адзінай, дзе не
была адхіленая рэгістрацыя
ніводнай ініцыятыўнай групы,
што падалі заявы на рэгістра­
цыю ў 16 акруговых камісіях.
СТАНІСЛАЎ НЕЎМІРЖЫЦКІ

СУПРАЦОЎНІКІ МІЛІЦЫІ
нясуць кувалду, каб узламаць
дзверы “нехарошай кватэры”.
Мінск, 7 жніўня 2008 году.



4 Каментары

МАЎЧАННЕ – ЗНАК НЯЗГОДЫ?
МАСКВА ПАТРАБУЕ АД МІНСКА БЕЗУМОЎНАЙ ПАДТРЫМКІ

Расійска­ грузінскі ўзброе­
ны канфлікт па стане на 12
жніўня  заставаўся  без  афі­
цыйных каментароў з боку
беларускага кіраўніцтва. Адз­
інае выключэнне – заклік бе­
ларускага  МЗС  8  жніўня  да
абодвух бакоў спыніць агонь
у Асеціі.

Дагэтуль практычна заў­
сёды Аляксандр Лукашэнка
сваімі заявамі падтрымліваў
любыя  дзеянні  Расіі  на
міжнароднай  арэне.  Такая
“каардынацыя знешняй палі­
тыкі ў межах саюзнай дзяржа­
вы” ўваходзіла ў набор (ва­
еннае супрацоўніцтва, бяспе­
ка транзіту і г.д.), які прапана­
ваўся суседу ў абмен на тан­
ныя энерганосьбіты.

Але  здарылася  дзіўнае:
мінула ўжо колькі дзён, а Лу­
кашэнка пакуль не выказаўся
публічна  наконт  расійска­
грузінскага  канфлікту.  Не
асудзіў “злачынны рэжым Са­
акашвілі”.  І нават не тыцнуў
пальцам: “Вось да чаго давод­
зяць “каляровыя рэвалюцыі”!

У аўторак падчас нарады
першая асоба дзяржавы за­
гадала падначаленым прыб­
раць 80% ураджаю з палёў
да  канца  тыдня  і  правесці
выбары ў палату прадстаўні­
коў “адкрыта  і дэмакратыч­
на”. А пра канфлікт на Каўка­
зе – ні слова!

Чаму так? Відавочна, што
асаблівай сімпатыі Лукашэн­
ка да Грузіі  і Саакашвілі не
адчувае. Аднак кіраўнік Бе­
ларусі  добра  разумее,  што
нахабныя паводзіны Масквы
на  міжнароднай  арэне  ты­
чацца не толькі Грузіі. Робя­
чы праекцыю такога знешне­
палітычнага курсу на сябе,
Лукашэнка  не  можа  адчу­
ваць аніякай прыемнасці.  І
таму  не  спяшаецца  са  сло­
вамі падтрымкі.

Гэта выклікала адкрытае
раздражненне Масквы. У аў­
торак  пасол  РФ  у  Беларусі
Аляксандр Сурыкаў фактыч­
на запатрабаваў, каб Мінск
адкрыта прыняў бок Крамля.

“Нам вельмі незразумела,

што дзяржаўныя ўлады Бела­
русі захоўваюць сціплае маў­
чанне, — заявіў Сурыкаў. – А
мы  дык  заўжды  падзяляем
ваша  гора  ў  міжнародных
арганізацыях, у тым ліку, калі
ўводзяцца эканамічныя сан­
кцыі, калі міжнародныя арга­
нізацыі з ініцыятывы некато­
рых краінаў пачынаюць аб­
мяркоўваць адсутнасць пра­
воў чалавека ў Беларусі. За
гэтым заўсёды  ідуць голас­
ныя заявы з боку Расіі. Больш
выразна трэба гаварыць па
такіх пытаннях, тым больш
хаўруснікам...

Мы  разумеем,  што  Кан­
стытуцыя Беларусі забара­
няе выкарыстанне ваеннай
сілы па­за тэрыторыяй краі­
ны,  але  гуманітарны
складнік  мог  бы  прысутні­
чаць... Грамадзяне Расіі, якія
патрапілі ў гуманітарную ка­
тастрофу (маюцца на ўвазе
жыхары Паўднёвай Асеціі –
рэд.;), яны ж пэўным чынам і
грамадзяне  Беларусі”,  —
заявіў дыпламат, спаслаўшы­

ся на дамову пра “саюзную
дзяржаву Беларусі і Расіі”.

Не выключана, што ўрэш­
це  афіцыйны  Мінск  тым  ці
іншым  чынам  падтрымае
публічна “старэйшых братоў”.

(Ужо ў сераду Аляксандр
Лукашэнка  выказаў  спачу­
ванне Дзмітрыю Мядзведзе­
ву  ў  сувязі  з  абвешчанай  у
Расіі жалобай, а прадстаўнік
МЗС  заявіў,  што  РБ  цалкам
падтрымлівае дзеянні Расіі ў
Паўднёвай  Асеціі  —  рэд;).
Тым  больш,  што  14  жніўня
прэм’ер­міністр  Сяргей
Сідорскі будзе весці перамо­
вы  з  расійскім  калегам
Уладзімірам  Пуціным,  пад­
час якіх, акрамя ўсяго, паў­
стане і пытанне пра цану на
газ для Беларусі ў 2009 год­
зе. Аднак у любым выпадку
ясна, што беларускія ўлады
не ў захапленні ад захадаў,
якімі  Масква  пачала  выра­
шаць свае праблемы ў адно­
сінах  з  незалежнымі  дзяр­
жавамі­суседзямі.

ВАЛЕРЫ ФІЛІН

УСІХ ПАД АДНУ ШКАЛУ
У БЕЛАРУСІ ЎВОДЗІЦЦА АДЗІНАЯ СТАЎКА ПАДАТКУ – 12%

Падрыхтаваны  праект
указа кіраўніка дзяржавы, у
якім ставіцца задача ўзняць
унутраны  валавы  прадукт
(УВП)  і  павялічыць  сярэдні
заробак у краіне да абяца­
ных  700  даляраў.  Апрача
іншага, у праекце ўказу, які
плануецца прыняць у другой
палове жніўня, прадугледжа­
на  замяніць  цяперашнюю
сістэму падаткаў. Замест так
званага прагрэсіўнага падат­
ку  са  шматступеннай  шка­
лой, будзе ўведзена адзіная
плоская стаўка ў 12%.

Асноўнай мэтай сацыяль­
на­эканамічнай  палітыкі  ў
2009  годзе  абвешчана  да­
лейшае  павышэнне  дабра­

быту  грамадзянаў  РБ  за
кошт далейшага эканамічн­
га росту, паскарэння мадэр­
нізацыі нацыянальнай эка­
номікі  і працягу яе адапта­
цыі  да  ўмоваў  новай  палі­
тыкі Расіі ў галіне экспарту
сваіх энерганосьбітаў.

Паводле разлікаў эканам­
істаў, для таго, каб забяспе­
чыць сярэднюю зарплату ў
700 даляраў за месяц, трэба,
каб  УВП  павялічыўся  ў  на­
ступным  годзе  на  10­12%.
Выканаць гэты паказчык ва
ўмовах павышэння цэнаў на
расійскія  нафту  і  газ  будзе
вельмі няпроста.

Тым не менш, темпы росту
вытворчасці ў прамысловасці

ў 2009 годзе плануюцца ў ме­
жах 10­12%, сельгаспрадукцыі
– 8,5­9,5%, інвестыцый – 23­
25%. Гэта ўсё, як разлічваюць
ва ўрадзе, дазволіць падвысіць
рэальныя даходы насельніцт­
ва на 14­15% і рэальную зара­
ботную плату на 16­17%.

Чаму  самыя  бедныя  слаі
насельніцтва, якія жывуць на
мізэрныя  пенсіі,  альбо  за
кошт сацыяльнай дапамогі,
павінны будуць плаціць дзяр­
жаве такую ж самую частку
сваіх “даходаў”, як  і крутыя
бізнесоўцы ды высокапастаў­
леныя  чыноўнікі  са  сваімі
звышдаходамі,  урад  РБ  не
тлумачыць

АЛЕГ МАН

Палітыка

З СМС-ПОШТЫ
РЭДАКЦЫІ

Хто  такія  асяціны?
Паўночныя  –  белыя,  а
паўдневыя  –  шэрыя?
Шкада мне  іх – не мае
нацыя  сваей  зямлі...  А
чыя беларуская зямля?
Не давядзі Божа, каб і за
яе змагаўся нехта іншы.
Беражыце Беларусь, бо
без  яе  вельмі  цяжка
будзе ­ калі не нам, дык
дзеткам нашым...

Інжынер­канструктар,
Мінск

Вы можаце пасылаць
у рэдакцыю газеты
“Свабода” sms-паведам-
ленні на нумар +370
687 42185 альбо на
e-mail: edit@vilnia.com

Гаспадарка

АБВЕШЧАНЫ РАСПРОДАЖ
КАМУ ДАСТАНУЦЦА 519 БЕЛАРУСКІХ ПРАДПРЫЕМСТВАЎ?
Нядаўна ўрад РБ зац-
вердзіў спіс прадпрыем-
стваў, якія будуць акцыя-
наваныя на працягу 2008-
2010 гадоў для далейшага
продажу акцыяў інвеста-
рам. Сфармаваны таксама
спіс 147 адкрытых акцыя-
нерных таварыстваў,
дзяржаўныя акцыі якіх
таксама падлягаюць
продажу.  Прычым,
прадаваць збіраюцца
такія знакавыя для
беларускай эканомікі
прадпрыемствы, як МАЗ,
БелАЗ, Гомсельмаш, усе
буйныя суб’екты гаспада-
рання нафтахіміі (“На-
фтан”, Палімір”, “Гроднаа-
зот”). А зусім нядаўна
беларускі ўрад развітаўся
з “народным аператарам”
сотавай сувязі “БеCТ”
(планавалася, што з
дапамогай гэтай кампаніі
будуць абслугоўвацца
бяднейшыя слаі насельніц-
тва краіны). Чаму такая
спешка, хто і на якіх
умовах будзе кіраваць
гаспадаркай РБ?

Доктар эканамічных навук
Барыс Жаліба у размове з ка­
рэспандэнтам    “Свабоды”
прызнаўся, што акцыянаван­
не нават самых буйных бела­
рускіх прадпрыемстваў само
па  сабе  не  ўяўляе  нейкай
звышскладанай ці важнай за­
дачы:

— Дзяржава ўжо адназнач-
на заявіла, што ёй будуць нале-
жаць на першым этапе амаль
100 адсоткаў акцый прываты-
зуемых прадпрыемстваў. А по-
тым ужо ўрад пачне шукаць
стратэгічных інвестараў для
гэтых прадпраемстваў. І вось
тут адразу ўзнікае пэўная паг-
роза. Вядома, што на боль-
шасць самых смачных кавалкаў
прамысловасці прэтэндуюць,
перш за ўсе, расійскія алігархі.
Нядаўна сюды з абсалютна
празрыстымі мэтамі навед-
валіся вядомыя расійскія
мільярдэры Дэрыпаска, Абра-
мовіч, шэраг іншых. Асабіста я
не бачу нічога дрэннага ў тым,
што гаспадаром таго ж “Палі-
міра” стане, напрыклад, “Лу-

койл” ці “Роснафта”. У іх ёсць
неабходная сыравіна, нас звяз-
вае з гэтымі кампаніямі сетка
камунікацый, расійцы быццам
бы збіраюцца, акрамя ўкладан-
ня значных сродкаў у вытвор-
чаць, развіваць і сацыяльную
сферу гігантаў нафтахіміі. Але
чаму на абсалютную боль-
шасць астатніх лакаматываў
беларускай эканомікі таксама
прэтэндуюць пераважна рас-
ійцы? Чаму няма буйных гуль-
цоў з Германіі, Францыі, Вялі-
кабрытаніі? Заходнія інвеста-
ры – гэта не толькі грошы, але
й тэхналогіі, новыя прагрэсіў-
ныя і цывілізаваныя правілы
вядзення бізнесу. Відавочна,
што мы можам патрапіць у
сур’езную залежнасць ад рас-
ійскага капіталу з яго ўласнымі
бізнес-правіламі.

Мяркуючы па ўсім, навер­
се  пачалі  пра  гэта  думаць
таксама.  Днямі  начальнік
упраўлення  рэфармавання
дзяржаўнай уласнасці Фонда
дзяржмаёмасці Дзяржкамма­
ёмасці Ірына Баркоўская пуб­
лічна  заўважыла,  што
расійскіх інвестараў пастара­
юцца не дапусціць да маса­
вай  прыватызацыі.  Больш
таго,  на  першым  яе  этапе
ўсім ахвотнікам укласці сур’­
ёзныя грошы ў беларускую
эканоміку  прапануюць
толькі 25 адсоткаў упадаба­
ных імі прадпрыемстваў.

Пра сам механізм “нядо­
пуску” расійскіх  інвестараў
спадарыня Баркоўская, між
тым, нічога не сказала.

Праўда, не ўсе эксперты
бачаць у расійскіх алігархах
самую вялікую пагрозу.

Былы  кіраўнік  канцэрна
“Амакадор” Васіль Шлындзі­
каў пастараўся ў інтэрв’ю на­
шай газеце развеяць “міфы”
наконт расійскай эканаміч­
най экспансіі.

— Ведаеце, аб гэтай экс-
пансіі гавораць яшчэ з часоў
прэзідэнцкай кампаніі 2001
году. Тады, маўляў, за падт-
рымку на вышэйшым узроўні
Лукашэнка абяцаў аддаць
расійскім алігархам МАЗ, МТЗ і
г.д. Ну, і што сталася з імі? У
нас пакуль для інвестараў
ствараюцца такія ўмовы гас-

падарання, пры якіх дзяржава ў
любы момант можа вярнуць
любое прададзенае прадпрыем-
ства назад ці ўплываць на яго
дзейнасць. Да таго ж, расійскіх
бізнесоўцаў у нашай краіне ціка-
вяць только самыя ліквідныя
прадпрыемствы нафтахіміі і
машынабудаўніцтва, банкаўс-
кага сектару, будаўніцтва. Усё
астатняе ім, па вялікім рахун-
ку, не патрэбна. І ўвогуле, на-
колькі расійцам дазволяць ула-
дарыць асобнымі буйнымі бе-
ларускімі прадпрыемствамі,
залежыць ад аднаго чалавека.

Я баюся іншага. Каб наша
прыватызацыя не пераўтва-
рылася ў “міжсабойчык” не са-
май лепшай часткі беларускай
наменклатуры, якая, па
вялікім рахунку, не будзе ве-
даць, што рабіць з набытай
шматмільярднай маёмасцю.

Сапраўды,  амаль  ні  для
каго ўжо не з’яўляецца сакрэ­
там, што, напрыклад, гіпер­
маркеты ва ўсёй краіне доўгі
час не будаваліся з адной про­
стай прычыны – усё ніяк не
маглі вядучыя ўладныя кланы
падзяліць тут сферы ўплыву і
размеркаваць будучыя пры­
быткі. Паводле пэўных звес­
так, былому бліжэйшаму пап­
лечніку Лукашэнкі Ўладзіміру
Канаплёву і К. дасталася сетка
“Бігз”, партнёру беларускага
прэзідэнта па хакейнай пля­
цоўцы Юрыю Чыжу адышла
сетка гіпермаркетаў “Прас­
тор”. І гэтак далей.

Барыс Жаліба   лічыць
сцэнар чыноўніцкай прыва­
тызацыі ў Беларусі малаве­
рагодным.

— А як усё гэта будзе легалі-
завацца? Як нашы чыноўнікі
пры сённяшняй сістэме каар-
дынат змогуць на цалкам за-
конных падставах уладарыць
лепшымі кавалкамі беларускай
эканомікі? Дрэнна ў нашай сіту-
ацыі іншае. У Беларусі, у адроз-
ненне ад той жа Расіі, няма
класу нацыянальных алігархаў.
А багатай краіны не бывае без
багатых уласнікаў. Чаму наша
дзяржава разглядае магчы-
масць прыцягнення інвесты-
цый з Усходу і Захаду і не хоча
задзейнічаць уласныя рэсурсы?
Беларускія магнаты ўжо дак-

ладна будуць дзейнічаць у інта-
рэсах сваёй краіны. Цяпер, на-
ват калі і будзе раптоўна пры-
няты курс на вырошчванне
сваіх алігархаў, на гэта спат-
рэбяцца годы, калі не дзесяці-
годдзі. Каб не было позна…

Прэтэндэнт у кандыдаты ў
дэпутаты па 62­й выбарчай
акрузе (Барысаў), старшыня
праўлення грамадскага аб’­
яднання  “За  свабоднае
развіццё прадпрымальніцт­
ва” Віктар Гарбачоў асноў­
най бядой цяперашняй пры­
ватызацыі лічыць яе закры­
тасць ад грамадства:

— Даходзіць да абсурду.
Іншым разам нават некато-
рыя мясцовыя чыноўнікі не ве-
даюць, хто цяпер з’яўляецца
ўласнікам таго ці іншага прад-
прыемства. Што ўжо гава-
рыць пра звычайных падат-
каплатнікаў? А вынікі прыва-
тызацыі за спінамі людзей
большасці прадпрыемстваў
новая ўлада праз 10-15 год
можа прызнаць і несапраўд-
нымі. Пра гэта не пашкодзіла б
падумаць уладзе цяперашняй.

Я ўвогуле не разумею, чаму
прывелеі пры раздзяржаўленні
прадпрыемстваў даюцца
расійскім і заходнім інвеста-
рам, а грамадзяне Беларусі
ўвогуле застаюцца па-за гэ-
тым  працэсам.

Нагадаем, што ў  “панчо­
хах”  звычайных  беларусаў
знаходзіцца  ад  10  да  15
мільярдаў даляраў. Сапраў­
ды, ці не прасцей было б у
першую чаргу звярнуцца да
гэтых крыніц фінансавання
мадэрнізацыі  ўласнай  эка­
номікі? Праўда, на гэты мо­
мант давер людзей да заба­
вязанняў дзяржавы ў фінан­
савай сферы невялікі. Да й
самога рынку каштоўных па­
пераў  у  краіне  няма.  Як
няма  і  жадання  дзяржавы
яго ствараць, каб абаперціся
на  так  званы  сярэдні  клас,
надзелены рэальнымі, а не
ўяўнымі правамі.

Відаць,  прасцей  гандля­
вацца з усходнімі і заходнімі
“грашовымі мяхамі” на ўмо­
вах  распродажу  невялікай,
але даволі прывабнай краіны.

ГЕНАДЗЬ БЕРТАШ

ВІТАЮ, КАМЕННЫ ВЕК!
АЛЬБО “ВАЙНА НІКОМУ НЕ ПАТРЭБНАЯ…”

“Советская  Белоруссия”
змясціла каментар, прысве­
чаны вайне ў Грузіі.

“Ситуация настолько запу-
танная, что в ней не смогли
(или не захотели) разобрать-
ся члены Совета Безопаснос-
ти в Нью–Йорке, которых
российский представитель
при ООН буквально поднял в 2
часа ночи с постели на экст-
ренное совещание. Оно закон-
чилось ничем, как и другие дип-
ломатические усилия. Дипло-
матия как искусство обузды-
вать силу (по Киссинджеру) в
случае с Южной Осетией на-
глядно терпит крах. Вашинг-
тон и Брюссель, два полити-
ческих центра, имеющих влия-
ние на Тбилиси, можно ска-
зать, дежурно призвали не-
медленно положить конец на-
силию. Без последствий (...)

Владимир Путин в Пекине
встретился с Джорджем Бу-
шем, и они сошлись во мнении,
что «война никому не нужна».
Грузинские официальные лица
в один голос божатся, что им
накануне вступления в НАТО
война тоже совсем некстати.
Ну а про растерзанную не-
признанную республику я вооб-
ще молчу. Почему же тогда се-
годня считают убитых?..”

І ўсё ж, камусці гэтая вай­
на вельмі патрэбная. Таму,
хто сам ваяваць не збіраец­
ца.  Чые  сем’і  не  сядзяць  у

Цхінвалі. Чые дзеці не будуць
прызваныя ў войска. Аднак,
нехта атрымае ад гэтай вай­
ны вялікую карысць. У выг­
лядзе вялікіх вайсковых за­
казаў, напрыклад. Гэтая вайна
выгадная, найперш, расійскім
сілавікам.

Газета “Рэспубліка” паве­
дамляе пра ўнікальны турыс­
тычны комплекс, які збіраюц­
ца пабудаваць у Юравічах, на
месцы  самай  старажытнай
стаянкі краманьёнцаў.

“— В этом году в Гомеле раз-
работан и уже утвержден в
Минкультуры проект музея с
павильоном и беседкой. Это бу-
дет уникальный для республики
объект: любой желающий смо-
жет погрузиться в мир древних
людей, — говорит Дмитрий
Гайкевич, директор управления
капитального строительства
Калинковичского района. — На
11-метровой отметке склона
расположатся макет-жилище
первобытного человека и пеще-
ра в скале, внутри которой
можно будет видеть костри-
ще и утварь кроманьонцев. На
верхнем уровне горки, на высо-
те 24 метров, появится сти-
лизованная обзорная беседка из
“бивней мамонта”. Реализация
этого необычного проекта по-
требует 9,5 месяца непрерыв-
ной работы и около миллиарда
рублей бюджетных средств.

(…) В нескольких километ-

Саюздрук

Радыёхвалі
“ЛЁГКАЕ” І “ЦЯЖКОЕ”

Слухаў я слухаў маладзё­
вае Еўрарадыё, і засумняваў­
ся: ці гэта я ўжо такі стары,
адстаў ад жыцця, ці маладое
радыё занадта маладое. Цяж­
ка мне выслухаць іх гадзіна­
вую праграму. Толькі пачуеш
палітычную навіну, распера­
жываешся  за  гаротны  лёс
шматпакутнай Бацькаўшчы­
ны,  а  тут  цябе  кормяць
нейкімі несур’ёзнымі песень­
камі.  Толькі  настроішся  на

песенькі, толькі наважышся
прытупнуць нагой, а тут зноў
жарсці пра бітву за ўраджай
ці розныя выбухі. Мне гаво­
раць, а чаму ж не быць тако­
му  маладзёваму  радзіву,
скочнаму­грочнаму?  Калі
ласка, такіх радзіваў поўна ў
маім прымачы. Але ёсць вы­
разны  падзел  –  або  гэта
інфармацыйная  хваля,  або
забаўка. Можа быць, варта
зрабіць  выразны  падзел

праграмы на асобныя блокі –
“лёгкі” і “цяжкі”?

У разгары Алімпіяда,  гу­
чаць на поўны голас спарто­
выя  рэпартажы,  а  мне  ўсё
баліць, што не да канца рас­
працаваная  беларуская
спартовая лексіка. Я ўжо не­
калі пісаў пра слоўца “заў­
зець”,  а  яно  і  дагэтуль  не­
прыемна  казыча  мне  вуха.
Маю  іншую  прапанову.
Хацеў бы пачуць каментары

на яе  і таму закідаю, як мяч
на поле: людзі, якія хваляць
сваю каманду, якія хвалююц­
ца  за  сваю  каманду  –  як  іх
назваць?  Правільна  –
хвальцы  або  хвалеі  (нават
прозвішча такое ў нас суст­
ракаецца).   А  што  яны  ро­
бяць?  Яны  хвалеюць  за
сваіх. Беларускія хвальцы ці
хвалеі  заўзята  хвалеюць
толькі за сваіх.

СЯРЖУК ВІТУШКА

рах от стоянки местный
предприниматель начал
строительство первого в Бе-
ларуси неолитического курор-
та. С фигурами древних
охотников, зверей и дизай-
нерскими решениями а-ля
“Здравствуй, каменный век”.
Через год здесь ждут первых
туристов из Украины, России
и Литвы. Спрос уже превыша-
ет предложение”.

У  газеце  змясцілі  выяву
макета будучага жытла для
краманьёнцаў. Далібог, такі
еўрарамонт  у  пячоры  ім
спадабаўся б. І плітачку пак­
ладуць  перад  уваходам  у
першабытнае  жытло.  І  чы­
гуннай агароджай абгарод­
зяць. А ўжо пра альтанку са
штучных касцей на вяршыні
гары  і  казаць  няма  чаго.
Ноччу  дух  зойме  ў  любога
выпадковага турыста. Што ж
тычыцца  лозунгу  «Здрав­
ствуй, каменный век» па­над
аграгарадком Юравічы, дык
варта пажадаць таму прадп­
рымальніку не губляць па­
чуцця гумару.

Дарэчы,  пісьменнік
Уладзімір Ліпскі на старонках
тыднёвіка “7 дней” прэзентуе
сваё дзецішча – фестываль
народнага  гумару  ў  Аўцю­
ках, што на Мазыршчыне.

“— Усе, хто прыедзе на
фэст, будуць прапушчаны
праз аўцюкоўскую мытню.

Там ад вас запатрабуюць
свежы, прыстойны анекдот
альбо грошы. У парку вы змо-
жаце стаць удзельнікам прэ-
зентацыі кнігі “Аўцюкоўскія
шуры-муры”, агледзець выс-
таўку гумарыстычных га-
зет, выстаўку печаных
скульптур па матывах на-
родных і аўтарскіх баек, па-
бываць у “Аўцюкоўскім заа-
парку”, гарадку “Мёд і здаро-
ў’е”, паўдзельнічаць у латарэі
сельскагаспадарчай жыўнасці
і выйграць пеўня-таптуна ці
курачку-нясушку, парася ці
цяля. Калі пашанцуе, пакаш-
туеце каля аўцюкоўскага
бульбулятара пяршак — на
дурняк, пап’яце аўцюкоўскую
юшачку за мілую душачку,
будзеце сведкамі смешнай
рыбалкі, сапраўднага піўного
шоу «Восьмае на свеце дзіва
— гэта Рэчыцкае піва» (…)

Паверце паэту Міколу Ма-
ляўку, які аднойчы пабываў
там: “Да Аўцюкоў, як цень, /
Хадзіў я ў вечнай скрусе, / А
там пацёрся дзень — / І цэлы
год смяюся”.

Тое, што аўцюкоўцы жар­
таваць умеюць, я пацвярд­
жаю. Бо сам там быў. На маё
пытане “Як жыццё?” дасціп­
ная аўцюкоўская старая ад­
казала:“Раней, сынок, мы па­
міралі бокам. А цяпер усё бо­
лей ракам...”

АЛЕСЬ КАНЮЦІЧ

АБО НЯХАЙ ХВАЛЕЮЦЬ ХВАЛЬЦЫ

КЛУБОК
ДАСЯГНЕШ НЕЧАГА ТОЛЬКІ ТАДЫ, КАЛІ НЕ ЗДРАДЗІШ СВАЁЙ НАТУРЫ

Адзін  мой  сябар  шчыра
перакананы, што ўсё ў асобе
чалавека вызначае выхаван­
не.  З  чым  я  абсалютна  не
згодзен.

Не  тое,  каб  я  зусім  ад­
маўляў  ролю  выхавання.
Але я адкідваю тэзу яго ўсе­
магутнасці.

Выхаванне  –  як  мора,
якое  абточвае  вострыя
грані  каменьчыкаў.  Але
структура каменя застаецца
нязменнай.

І ніколі я не паверу, што
калі б малы Адольфік Шыкль­
грубер трапіў у рукі добрых
выхаваўцаў, дык стаўся б не
Гітлерам, а паплечнікам Аль­
берта Швайцэра ды паехаў у
Афрыку лячыць тубыльцаў.

Чалавечая  натура  –  як
клубок, што размотваецца,
выцягваючыся  ў  адзіную
лінію жыцця.  І можна пера­
фарбаваць пражу, вымыць яе
ці  забрудзіць,  але  нельга
змяніць яе якасці.

І няма ніякіх “пераходных
узростаў” – усё гэта выдумкі
педагогаў­тэарэтыкаў. Дак­

ладней, кожны ўзрост ёсць
пераходны,  кожны  дзень
з’яўляецца  прыступкай  да
іншага  жыццёвага  этапу.
Проста,  кожны  ўзрост  ак­
цэнтуе розныя якасці асобы
–  якасці,  якія  ў  сваёй  сут­
насці застаюцца нязменнымі
ўсё жыццё. Час і досвед мо­
гуць  толькі  “адшліфаваць”
пэўныя рысы.

Жыццё  змяшчае  нас,  бы
вадкасць, у самыя розныя па­
судзіны  –  і,  хочаш  ці  не,
мусіш  дастасоўвацца  да  іх
формы.

Але ваду ў віно ператва­
рала  толькі  адна  асоба,  і
толькі адзін раз.

Адзінае, што можа – і аба­
вязаны – выхаваўца, – дапа­
магчы чалавеку развіць тыя
добрыя якасці, якія ў ім зак­
ладзены.  А  не  старацца
ўкласці  нейкія  іншыя,  хай
сабе  і  найлепшыя,  але  не
ўласцівыя гэтаму чалавеку.

Дарэмна намагацца выка­
ваць меч з волава. Але і вола­
ва, калі яно патрэбна, нічым
не заменіш.

Стрэмкі

Твой  шлях,  твае  магчы­
масці,  вызначаюцца  “матэ­
рыялам”,  з  якога  створана
твая асоба. Асабліва яскрава
гэта відаць на жыццярысах
мастакоў.

Фраза “будучы мастак” –
абсурдная. Можа быць “буду­
чы трактарыст” ці мытнік. Ма­
стак з’яўляецца мастаком ад
нараджэння.

Толькі вось які лёс яго на­
паткае – Сымона­Музыкі ці
Растраповіча?

Колькі мастакоў у юнацтве
ішлі  насуперак  жаданню
бацькоў бачыць іх юрыстамі
або гандлярамі! І колькі юры­
стаў  ці  гандляроў  катуюць
сваіх дзяцей у спецшколах,
імкнучыся зрабіць з іх музыч­
ных ці мастацкіх “зорак”?

Існуе  мастацтвазнаўчы
словазварот “мастак шукае
сябе”. Ды не “шукаць сябе”
трэба, трэба проста дазволіць
сабе быць сабою!

І  то  не  толькі  мастаку  –
кожнаму. Колькі асобаў паку­
туе  ў  офісах,  хоць  хацелі  б
быць,  скажам,  кухарамі  ці

машыністамі! Але ж непрэс­
тыжна...

Вядома,  можна  хацець
стаць злодзеем. І мець да гэ­
тага  талент.  Вось  тут  выха­
ваўца  павінен  “абламаць
рогі”  такім  памкненням.
Хоць  гэта  рэдка  ўдаецца.
Калі ўдаецца ўвогуле.

З узростам мы маем шчас­
це паслаць усіх выхаваўцаў
як найдалей ды жыць сваім
розумам. Але нідзе не дзецца
ад законаў прыроды – ты да­
сягнеш нечага толькі тады,
калі не здрадзіш сваёй нату­
ры.  Здрада  сваёй  істоце,
свайму дару, ніколі не адбы­
ваецца беспакарана. Ніколі!

Быў адзін такі, што насту­
паў “на горло собственной
песне”...

Грош цана ўсім багаццям,
тытулам і ўзнагародам, калі
ты  жывеш  чужым  жыццём,
калі ўсярэдзіне цябе – пустэ­
ча. Але кожны павінен зразу­
мець гэта сам.

Толькі часам бывае позна...

АЛЕГ АБЛАЖЭЙ

Фотафакт

ЖЫХАР ГОРЫ пасля бамба-
вання расійскай авіяцыяй, Гру-
зія, 11 жніўня 2008 году. Абст-
рэлы мірных кварталаў Горы
працягвалася і наступнай ран-
іцай, у дзень абвяшчэння міру.
Загінулі шэсць чалавек, сярод
іх – галандскі журналіст кам-
паніі RTL.
У гэтым горадзе нарадзіўся
Іосіф Джугашвілі (Сталін).

МЫ ВЕДАЕМ, ШТО ЁСЦЬ РЭЧЫ,
ПРА ЯКІЯ МЫ НЕ ВЕДАЕМ

“Теперь мы будем с ними говорить на
другом языке!”. Гэтая фраза, прамоўленая
Лукашэнкам пасля выбуху ў Мінску, якая
можа  ўспрымацца  як  новы  палітычны
мэсідж, ёсць добрым прыкладам так зва­
нага саўндбайтынгу. Гэты панятак (ад ан­
глійскага soundbites) азначае цытаты  і
фразы, якія кажуць самі за сябе. Дакладна
падабраныя з вялікай колькасці матэрыя­
лу,  яны  прадстаўляюць  арыгінальную
думку без дадатковай аргументацыі.

Аўтары падобных фразаў могуць гава­
рыць зусім каротка: “Мачыць у сарціры!”

Яны не фіксуюць падзеі гісторыі, яны
з гісторыяй на Ты.

“Я адчуваю руку гісторыі на нашых
плячах”, – сказаў Тоні Блэр пасля падпі­
сання Пагаднення  Вялікай  Пятніцы ў
1998 годзе, якое паклала пачатак мірна­
му працэсу ў Паўночнай Ірландыі.

Усе вядомыя “саўндбайтары” – харыз­
матычныя людзі, але часам ім бракавала
інтэлігентнасці  і ведаў. Гэта заўважае
прэса, іх галоўны транслятар. Іранічны
верш, які склалі амерыканскія журналі­
сты з выказванняў Дональда Рамсфель­
да, нядаўняга міністра абароны ЗША, па­
казвае бездапаможнасць памочнікаў­
спічрайтэраў, якія пішуць прамовы для
харызматычнай і валявой асобы:

Невядома
Як мы ведаем,
Ёсць вядомыя вядомых.
Ёсць рэчы, з якіх мы ведаем, што мы

ведаем.
Мы таксама ведаем,
Ёсць вядомыя невядомых.

Інакш кажучы,
Мы ведаем, ёсць некоторыя рэчы,
пра якія мы не ведаем.
Але ёсць таксама і невядомыя невядомых,
З іх мы не ведаем,
Чаго мы не ведаем.

А вось гэта ўжо ў нас:
“Сейчас сможете выйти, я сказал, что

хочу поговорить... Не надо, вы знаете, и
я знаю тоже, что вы знаете, а чего не
знаете, вы меня не подстегивайте, коль
поставили на эту трибуну”. (А.Лукашэн­
ка.“Фемида”,19.06.1995).

Выказванні  Лукашэнкі,  як  і  выказ­
ванні Рамсфельда, моцныя сваёй абсур­
днасцю, алагічнасцю і вастрынёй. З ад­
нолькавай  жарсцю  адзін  заклікаў  да
Крыжовага  паходу  супраць  Іраку,  а
другі – да вайны з унутранай апазіцыяй.

Асноўная прычына палітычнага поспе­
ху Буша, Лукашэнкі, Рамсфельда, Пуціна,
Ельцына, згодна сведчанняў спецыялістаў
у піяры, – тое, што кожны з іх меў ці мае
свой імідж. Каўбоі паводле паклікання,
незалежна ад таго, дзе было іх ранча – у
Тэхасе ці пад Шкловам – шчырыя, прамыя
і гатовыя ў любы момант мабілізаваць ка­
манду стралкоў, якія пойдуць супраць
“кепскіх хлопцаў” і выратуюць жанчын і
дзяцей ад смяротнай небяспекі.

Людзі настолькі зачараваныя гэтым
вобразам,  што  не  надаюць  увагі  сут­
насці палітычнай рыторыкі.

“Я мяркую, маладым рабочым – перад
усім маладым рабочым – была абяцаная
дапамога ўраду – абяцанні былі абяца­
ныя. А дапамогі мы не можам выплоч­

ваць.  Такія  вось
справы”. (З прамовы
Дж.Буша,  Вашынг­
тон, 04.05.2005).

“Чуткі  пра  тое,
што Злучаныя Штаты
рыхтуюцца напасці на
Іран, проста смешныя.
Да  таго  магу  дадаць
адно:  мы  разглядаем
любыя  магчымыя  ва­
рыянты”.  (З  прамовы
Дж.Буша, Брусель, 22 лютага 2005 году).

Каўбоям не абавязкова думаць пра
тэхнічны  бок  праблемы.  Уся  іх  дзей­
насць павінна будавацца вакол кепскіх
хлопцаў. Нават калі кепскі хлопец аказ­
ваецца сябрам.

“Не думаю, Виктор Владимирович,
что вы должны оставаться в этой долж­
ности после инцидента. Вы виноваты
прежде всего! Вы по поручению прези­
дента не один год, а десять лет органи­
зуете подобные мероприятия... Ни чер­
та не сделали! И пишете мне рапорты
после самого происшествия. Да я боль­
ше вас знаю о том, что там случилось!”

Навучыцца гэткаму стылю цяжка, для
таго патрэбны альбо ўласная харызма
альбо прафесійныя спічрайтары. Ведаць
яго прыкметы трэба кожнаму, хто мае
палітычныя амбіцыі альбо проста працуе
з грамадскасцю, каб з тысячы прамоўле­
ных словаў свайго палітычнага апанента
ці паплечніка вылучыць думку, якая без
дадатковых абгрунтаванняў будзе намі
калектыўна ўспрынятая.

АНДРЭЙ БАРКОЎСКІ

ЦІ БУЗДЕ МЕЦЬ ВАЙНА Ў ГРУЗІІ НАСТУПСТВЫ ДЛЯ БЕЛАРУСІ?
ВАШЫ АДКАЗЫ Ў НАСТУПНЫМ НУМАРЫ (НАСТУПНЫ НУМАР ВЫЙДЗЕ 28.08.08)

